MINUTI

KAMRA TAD-DEPUTATI

IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 29
It-Tlieta, 14 ta’ Diċembru 2010

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fl-10:06 a.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Robert Arrigo; l-Onor. Evarist Bartolo; l-Onor. Tonio Fenech (Ministru tal-Finanzi, l-Ekonomija u Investiment); l-Onor. Austin Gatt (Ministru għall-Infrastruttura, Trasport u Komunikazzjoni); l-Onor. Helena Dalli; u l-Onor Philip Mifsud kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħat Nri. 26 u 27 li saru fis-16 u fit-30 ta’ Novembru, 2010, rispettivament, flimkien mat-traskrizzjonijiet taż-żewġ laqgħat, ġew approvati

L-Onor. Evarist Bartolo qajjem każ ta’ Ksur ta’ Privileġġ dwar sensila ta’ reklami li qed jidhru fil-ġurnali u li qal li huma mħallsa mill-Uffiċċju tal-Prim Ministru u li huma siltiet silettivi minn skambji ta’ affarijiet li jkunu ntqalu fil-Kumitat.

L-Onor. Austin Gatt ukoll qajjem każ ta’ Ksur ta’ Privileġġ dwar reklam li deher fil-ħarġiet ta’ “l-orizzont” tas-7 u d-9 ta’ Diċembru 2010 (kopja ġiet ukoll ppreżentata lill-Kumitat) għax qal li r-reklam mhux meħud mit-traskrizzjonijiet tal-Kamra u li huwa invenzjoni totali ta’ konklużjonijiet.
Iċ-Chairman ħa nota taż-żewġ każijiet imqajma u qal li se jevalwahom fuq il-mertu tagħhom u eventwalment jagħmel rapport jew jiġbed l-attenzjoni tal-iSpeaker dwarhom.  

Iċ-Chairman imbagħad għadda sabiex jitlob għas-sospensjoni tal-proċeduri fid-dawl tal-iżviluppi rigward l-aċċettazzjoni ta’ smiegħ ta’ xhieda quddiem il-Kumitat.

Wara diskussjoni qasira ġie stabbilit li l-Kumitat ikompli bil-mistoqsijiet lill-Awditur Ġenerali u meta l-Membri tal-Kumitat ikunu eżawrew il-mistoqsijiet lill-istess Awditur Ġenerali, jipproċedu bil-mistoqsijiet lix-xhieda li jkun hemm qbil dwarhom.  
Iċ-Chairman issolleva wkoll li l-preżenza tal-Awditur Ġenerali tibqa’ matul id-diskussjoni kollha u ma kienx qed jeskludi ċ-ċirkostanza li matul il-proċess li jkunu qed isiru d-domandi lix-xhieda jiġu mitluba wkoll xi kjarifikazzjonijiet mill-Uffiċċju Nazzjonali tal-Verifika li jkun qed isegwi l-proċess kollu.  
Ġie maqbul ukoll li jekk waqt il-proċedimenti jirriżulta li hemm bżonn jittellgħu xi xhieda oħra minbarra dawk li diġà jkun hemm qbil dwarhom, dan ikun aċċettat dejjem fil-limiti tar-raġonevolezza.  

REPORT BY THE AUDITOR GENERAL  - ENEMALTA CORPORATION TENDER FOR GENERATING CAPACITY (GN/DPS 8/2006) (Kont.)
Il-Kumitat stieden lis-Sur Anthony Mifsud, Awditur Ġenerali, lis-Sur Charles Deguara, Deputat Awditur Ġenerali, lis-Sur Mantoine D’Ambrogio Araci, Manager Special Audits and Investigations, Uffiċċju Nazzjonali tal-Verifika u s-Sur John Burlò, Senior Official, Uffiċċju Nazzjonali tal-Verifika sabiex jieħdu parti fil-Kumitat u jirrispondu għad-domandi tal-Membri tal-Kumitat.

Fl-aħħar tal-laqgħa l-Onor. Evarist Bartolo talab formalment li l-Uffiċċju Nazzjonali tal-Verifika jibda jinvestiga l-fatti ġodda li kienu għaddewlu hu u l-Kap tal-Oppożizzjoni, l-Onor. Joseph Muscat, minn meta l-Awditur Ġenerali għalaq ir-rapport tiegħu. 

Iċ-Chairman talab lill-Onor. Bartolo sabiex iġib quddiem il-Kumitat l-informazzjoni li ġiet mgħoddija lill-Awditur Ġenerali ħalli l-Kumitat ikun jista’ jpoġġi l-mozzjoni b’mod iktar formali.
Id-diskussjoni dwar dan ir-rapport kienet interrotta u baqgħet aġġornata.

Fn-12:10 p.m. iċ-Chairman aġġorna l-Kumitat għat-Tlieta, 11 ta’ Jannar 2011 bl-istess aġenda. 

